
Iazko esperientzia onak
jai potoloagoak egitera
bultzatu du Buenavista
Iristear dira Buenavistako jaiak, eta egungo jai batzordeak antolatzen
dituen bigarrenak izango dira aurtengoak. Iaz animatu ziren jaiak 
berreskuratzera, eta gero eta hobeak egin nahi dituzte.

Hogei urteren ostean, iaz berres-
kuratu zituzten Buenavistako
jaiak, eta iazko martxari jarraika,

aurtengo egitaraua ere prest dute hilaren
14tik 16ra auzoko jaiak ospatzeko. Monse
Varela jai batzordeko kideak azaldu due-
nez, auzotarrek, «batez ere adineko per-
tsonek», sekulako harrera egin zieten iaz
Buenavistako jaiei. Hain zuzen ere, auzo
elkarte berria sortzearekin batera pentsa-
tu zuten jaiak berreskuratzea. «Auzo el-
kartearen barruan, hiru lagunek jai ba-

tzordea osatu genuen. Iazko moduan an-
tolatu gara jaiak prestatzeko, baina orain
esperientzia gehiago dugunez, egitaraua
hobetu dugu», ziurtatu du Varelak.
Iaz baino aurrekontu pixka bat handia-

goa dute, eta horri esker, Mikeltxi DJ-ak
iaz baino ordu gehiagoz girotuko du Bue-
navista. Gainera, Mikeltxiz gain, Oarso
DJ-aren musikaz ere gozatu ahal izango
dute aurten. «Iaz, batzuek doan eskaini
zituzten ikuskizunak, batere kobratu
gabe. Aurten, ordea, Gau Beltza egin ge-

nuenean, Oarso DJ-a izan genuen, eta
orain jaietarako kontratatzea erabaki
dugu. Pixkanaka, jaiak handitzen goaz
horrela», azaldu du jai batzordeko kide-
ak.

Auzoko eragileen laguntza

Varelak Berrako adinekoen egoitzan egi-
ten du lan, eta iaz egoitzak mus lehiaketa-
rako sariak eskaini zituen. Aurten, ordea,
inplikazioa handiagoa izan da: «Aurten,
sardina jatea izango dugu Berrari esker.
Auzoan merkataritzarik ez dagoenez, ho-
rrelako laguntza bilatu behar izan dugu». 
Beste hobekuntza bat da aurten bu-

ruhandiak egunero izango dituztela,
etxeko txikienen gozamenerako. Izan
ere, programa batez ere haurrei begira
prestatu dute, eta ez dira faltatuko apar
festa, puzgarriak, marrazki lehiaketa edo
Txirri, Mirri eta Txiribiton pailazoen
emanaldia, beste jarduera batzuen arte-
an.
Gogotsu daude jaietarako, eta egita-

rauan iaz baino jarduera gehiago daude-
nez, iaz baino jai biziagoak izango direla
uste dute. «Landuagoak izango dira aur-
tengo festak, eta urtez urte hobetzen joa-
tea da helburua», nabarmendu dute.

T_Sara Ibarguren Etxeberria

Naiara Osquila, Monse Varela eta Yoana Martin, Buenavistako jai batzordeko kideak. BUENAVISTAKO JAI BATZORDEA

Egitaraua

EKAINAK 14, OSTIRALA

19:00etan:
Txupinazoa Mikeltxi DJ-arekin 
eta buruhandiekin.

21:00etan:
Herri afaria: bakoitzak berea 
ekar dezala.

22:30ean:
Mikeltxi DJ-a.

22:45ean:
Zezensuzkoa.

EKAINAK 15, LARUNBATA

11:30ean:
Buruhandiak eta kalejira.

12:30ean:
Haurrentzako marrazki lehiaketa.

16:30ean:
Apar festa (ekarri toalla, bainujantzia
eta txankletak).

17:30ean:
Aurpegi margoketa tailerra.

18:00tan:
Txokolate jana.

18:30ean:
Buruhandiak.

19:00etan:
Radio Rebelderen kontzertua.

19:30ean:
Sardina jana (Domusviren eskutik).

22:30ean:
Oarso DJ-a.

EKAINAK 16, IGANDEA

11:00etan:
Puzgarriak.

11:30ean:
Toka txapelketa.

12:00tan:
Buruhandiak.

14:30ean:
Herri bazkaria (Euskal Parrillaren 
eskutik).

16:00etan:
Bingo.

17:00etan:
Mus txapelketa.

18:00etan:
Txirri, Mirri eta Txiribiton:
Pailazokeriak.

